
        
            
                
            
        

    
	Э. ОЮУН

	 

	УЛААН ДЭЭЛТ ХҮҮХЭН ХЭН БЭ!

	 

	“Улсын хэвлэл” Улаанбаатар хотноо 1990 онд эрхлэн хэвлүүлсэн “Монгол өгүүллэг” номоос

	 

	“Цагаан бамбарууш” хэвлэлийн газар 2016 онд цахим хэлбэрт хөрвүүлэв.

	ЭНЭХҮҮ «МОНГОЛ ӨГҮҮЛЛЭГ»-ИЙГ ОЛОН УЛСЫН «ШИНЭ ЕРТӨНЦ» ЦУВРАЛААР ХЭВЛЭВ.

	 

	«Монгол өгүүллэг» номд орчин үеийн монголын сайн зохиолчдын шилдэг 63 өгүүллэг оруулав. Эдгээр өгүүллэгт сэдэв, агуулгаараа янз янз шинэ амьдралаар аж төрөгсдийн харьцаа, хөдөлмөр, аж байдал, ёс суртахуун, зан заншил харагдана.

	Өгүүллэг бүрд гарч байгаа үйл явдал өөр өөр ч цөм л сайхан амьдралын төлөө гэсэн нэгэн үзүүрт сэтгэлд хөтлөгдсөн байна.



	




	ЭРДЭНЭБАТЫН ОЮУН 

	УЛААН ДЭЭЛТ ХҮҮХЭН ХЭН БЭ!

	 

	Намрын шаргал наран аль хэдийн баруун уулын цаагуур орж сүүлийн ягаавтар туяа нь тасархай сэвсгэр үүлэн дээр тусаж, тэнгэрт бөөн бөөн гал яваа юм шиг түгшүүртэй байдлыг санагдуулж, цэцэрлэгийн вандан дээр сууж байсан Нацаг, Гэрэл хоёрын зориг, бодож байгаа бодол нь тэнгэрийн тэр байдалтай авцалдуу байлаа. Цэцэрлэгийн задуу улиас, моносны модод энэ хоёр залуугийн яриаг сонсъё гэсэн мэт нэг ч навчаа шажигнуулахгүйг хичээн нам гүм байна.

	Нацагт цэцэрлэгийн мод, ногоон цэцгийн анхилам үнэр хөдөө нутгийн авхаалжит амьдралыг санагдуулна. Гэрэл бол үүнийг зөвхөн чимэг, зугаа мэт харна. Нацаг уурласан бололтой буруу харж сууснаа гэнэт огцом эргэж, Гэрэлийн мөрөн дээр гараа тавин, өөр өөдөө харуулаад,

	— Үүнээс өөр хэлэх үг байхгүй юм биз дээ? гэж хайр сэтгэлийг булаасан ганц хүүхнээ эгээ ч тийм богино бодолтой биш гэдгийг өөрөөр нь батлуулахыг хичээн, сэтгэлдээ тохирсон хариу авахыг хүсэж асуув. Гэрэл, сайхан хар нүдээ эргэлдүүлж, цагаан шүдээ яралзуулан өөдөөс нь харахад түүний монгол бүсгүйн гоо үзэсгэлэнг бүрдүүлсэн нүүрийг нь үзмэгц ийм сайхны туйл болсон бүсгүйд тийм бохир үзэл санаа яаж байх вэ? Энэ маань намайг турших гэж муухай юмыг хэлсэн биз гэж бодоод, дотор нь гэнэт гэрэлтэн асаж, Гэрэлийгээ чанга гэгч тэврэв. Гэтэл Гэрэл, түүнд нь дургүйцээгүй боловч хариуд нь хөдөлсөн ч үгүй ингэж ярьж эхлэв.

	— Хүн энэ амьдралыг нэг л удаа эдлэх хувьтай. Тэгэхээр би юу сайхан бүхнийг нь эдэлж үзэх сэн гэж бодож байна гэхэд нь Нацаг Гэрэлийгээ тэвэрсэн чигээр «Уухай даа уухай! Зөв одоо л зөв юм ярих нь» гэж учиргүй баярласандаа тэсэж ядан босон харайж, өмнө нь өвдгийг нь түшин суухад Гэрэл,

	— Тэр хөдөө очоод би ямар сайхан юм үзэх вэ? Уур амьсгал нь сайхан, ажил хөдөлмөр ихтэй, эрүүл чийрэг байх болно гэж чи хэлнэ. Уур амьсгалын чинь сайхныг би хотод сууж байхдаа энэ цэцэрлэгт орж амьсгална. Үгүй бол машин тэргээр уул модонд очиж амсана. Ой мод, ус шугуйд хааяа нэг гарахад байгалийн сайхныг санаснаас илүү ч амсах болно шүү дээ гэж хэлээд дахин инээмсэглэв. Нацаг арга нь тасарсан бололтой, энэ өнгө үзэсгэлэнгийн сайхан, санаа бодлын муухай хоёр энэ хүнд ингэж хослох гэж хэмээн бодоод юу ч хэлэлгүй цэцэрлэгийн баруун хаалганы зүг явав.

	 Хаалганы дэргэд очоод гэнэт «Би юу болж байна. Эмэгтэй хүнийг ганцаар орхиод явчихна гэдэг чинь юү гэсэн үг вэ» гээд эргэтэл Гэрэл хүүхэн суусан хэвээр. Гэрэлийн өмссөн нимгэн цэнхэр дээл, цэнхэр гутал, цагаахан хөөрхөн чихэндээ зүүсэн цэнхэр цэцгийн хэлбэртэй ээмэг, энгэртээ зүүсэн цэнхэр өнгөтэй зүү нь Нацагийн нүдэнд нэг нэгээр үзэгдэж зохимж сайн боловч цэнхэр чинь хүйтэндүү өнгө байдаг юм байна шүү гэж бодогдуулна. Үүний тухай Нацаг юу ч дурссангүй, харин,

	— Чи хоёр жилийн цаана малын эмч болоод бас л хөдөө гарахгүй гэж үү? гэхэд, Гэрэл огт тоомсоргүй байдлаар,

	— Тэгнэ, би малын эмнэлгийн ангид өөрийн дураар ороогүй, хүчээр орсон гэхэд Нацаг бүр эвгүйрхэж, хүний эрээн дотроо могойн эрээн гаднаа гэдэг мөн үнэн юм гэж бодоод,

	— Хэн чамайг албадсан юм бэ? гэхэд,

	— Өөр ангид орон тоогүй байсан юм чинь гэж Гэрэл хэлэхэд цааш нь яриулбал дандаа уур хүрэх юм хэлнэ гэж Нацаг бодоод,

	— За яах аэ! Би чамд хайртай, жигтэйхэн их хайртай. Тэгэхдээ би хүссэн хүсэл эрмэлзэлдээ чамаас илүү хайртай юм байна гэж одоо ойлголоо. Сайн нөхөд болж, ямагт бие биедээ тусалж явъя, баяртай гэж хэлээд явсан боловч, хөлөөс нь зуун жингийн дөнгө зүүсэн юм шиг дотроос нь зүрхийг нь суга татах гэж чангааж байгаа юм шиг, балчир томоогүй наснаасаа үерхэн нөхөрлөж явсан нь сүүл сүүлдээ дурлах болж, таван жилийн турш гадаад оронд сургуульд сурч байхад нь Гэрэлийн ариун нандин дүр, сэтгэл, гэгээн гэрэлт од шиг үргэлж өмнө нь торолзон, учирч байсан саад бэрхшээл бүхнийг давахад нь урагш нь ахиулагч их хүч болж байлаа. Одоо энэ чинь юу болчих нь энэ вэ? Энэ ер нь зүүдэлж байна уу? гэж бодтол: «Нацаг аа» гэж дууддаг Гэрэлийн урьхан дуу гарах шиг болон эргэж хартал Гэрэл харин цэнхэр дээлээ намиртал түргэн түргэн алхлан дуу аялсан яваа нь үзэгдэнэ. Нацаг бүр гайхаш нь алдран, цэцэрлэгийн хаалганы гадаа тавьсан вандан дээр лагхийтэл өөрийн эрхгүй суучхав. Цэцэрлэгийн нөгөө талын сараалжин хашааны цаад талаар Гэрэл бүсгүйн цэнхэр дээл моддын завсраар нэг үзэгдэж, нэг алга болж, гудамж, цэцэрлэгийн гэрэлд эрвээхий мэт намин байсаар огт алга болов.

	Хүнийг хайрлах гэдэг ийм өнгөцхөн байдаг юм уу? Миний сэтгэл яагаад ийм гүн мөртөө бат юм бэ? Бүсгүй хүнийг богино жолоотой гэж ярьдаг хайр сэтгэлийнх нь уг үндэс бас ийм богино байдаг юм болов уу? Энэ чинь ч буруу зүйр үг шүү. Харин Гэрэл ийм хийсвэр сэтгэлтэй байсны нь гаднах өнгөнд нь болоод ажиж хардаггүй юм уу гэж тун олон асуудал өөрийнх нь өмнө тавигдаж нас залуу, жинхэнэ амьдралын сайн мууг үзэж өнгөрүүлсэн нь бага учир өөрийн сэтгэл Гэрэлд үнэнч хайртай байсан юм гэдгийгээ л харуулж мэдэхээс биш, бусад асуудалд огт ч хариу олж чадсангүй. Нэг мэдсэн хурдлан гүйсээр, Гэрэлийн хойноос гүйцэж оччихсон, Гэрэл нь,

	— Хөдөө гадаа сууна, амьдарна гэж ярих юм бол би чадахгүй шүү, тэгээд л тэр гэж байгаа сонстсоноо шатаар тов тов гүйн алга болчхов. Нацаг, Гэрэлийгээ эргээд ирнэ байх гэж итгэж байшингийн гадаа буланд нэлээд зогсож байснаа, цаад талд нь гарч Гэрэлийн цонхыг харвал гэрэлтэй, хөшгөө ч татаагүй цонхон дээрээ толь тавьчихсан юм уу гэмээр, Гэрэл хүүхэн үсээ янзалж байгаа нь сүүдэр зураг гарч байгаа юм шиг байв. За яах вэ? Ийм байдаг байжээ. Гэрэл 8 дугаар ангид, өөрөө 10 дугаар ангид байхаасаа эхэлж балчир залуу сурагч хүмүүст тохиолддог баяр зовлонгоо ярилцаж явсаар өвчтэй байхад бусад нөхөдтэй нь элбэж хичээл бичиж өгч тусалсанд нь нөхрийн чанар ядарсан цагт танигддаг юм гэдгээр бодож Гэрэлд бүр ч их итгэдэг болсноо санав. Түүнээс хойш 10 дугаар анги төгсгөөд хойшоо мал эмнэлгийн сургуульд явахад нь Гэрэл учиргүй баяр хөөр болж, хамгийн хэрэгтэй чухал мэргэжилд явлаа даа чи гэсээр төмөр замын буудал дээр гаргаж өгч байсан нь хүртэл нүдэнд нь илхэн харагдаад, дараа жилүүдэд эх эцэг хоёрыг нь эргэсээр, тэдний тухай болон сургуулийн сонин, нөхдийн байдлыг бичиж захидал олныг илгээдэг байлаа. Их сургуульд орсны нь хойтон жилээс эхлээд Нацаг, Гэрэлийг үерхдэг сайн нөхрөөс гадна залуу ариун хайрын сэтгэлээр боддог болсноо мэдээд, түүнийгээ Гэрэлд хэлэхэд түүнээс хойш энэ хоёр ирээдүйд, хамт амьдарч, хамт хөдөлмөрлөнө гэж ярьдаг болсон юм. Таван жил сурч байх үед дандаа сайхан захидал бичдэг байсан, дандаа сайхан үг хэлдэг байсан. Энэ миний сэтгэлийг эвдэхгүйн тулд сурч мэдэхэд нь саад болохгүйн тулд ингэж байсан юм байжээ. Ингэхлээр бас муухай сэтгэлтэй биш. Гэрэл сайхан санаатай хүүхэн байна шүү дээ» гэж Гэрэлийн бүх муу талыг цагаатгаж бодоод, маргааш явахаасаа өмнө уулзаад явна гэж шийдэн гэртээ харьсан юм. Ээж аав хоёрыгоо нутагт нь явуулчихсан тул байшиндаа ганцаараа, авч явах хоёр чемодан, арваад төрлийн эмтэй хайрцаг буланд хураалттай хэвээр. Нацаг хаалганых нь завсраар шургуулсан хэд хэдэн жижиг хуудас бичгийг үзвэл өөрийн нь нөхөд уулзаж чадаагүйдээ харамсаж, хэд хэд ирснээ дурдаж маргааш гаргаж өгнө гэцгээсэн байна. Нацаг орон дээрээ хувцсаа тайлалгүй хэвтээд «Миний хөдөө ажиллана гэдэг хүсэл буруу юм гэж үү? Хотод сууж Гэрэлийн хэлдгээр дулаан тохитой байшинд сиймгэр хөшиг, толь, хивс болсон тасалгаанд хэвтэж байх муухай гэж үү? Хотод суувал би одоогийн зарим нэг хүний адил 8 цагийн ажил хийсэн болоод хийх юм гарвал худал үнэн хийчхээд, хийх юмгүй бол өрөө тасалгаагаар сэлгүүцэн байж, үгүй бол гадуур тийм ажилтай, ийм ажилтай гэж худал хэлэн хувийн ажлаар хөөцөлдөж амиа борлуулан амьдралаа өөд нь татахын төлөө явах буруу юм гэж үү? Ийм бор баргийн жижиг амьдралаар хүн олондоо хэрэгтэй юмыг ч бүтээлгүй, хүн олондоо огт үгүйлэгдэхгүйгээр явж, амьдралын энэ урт замыг туулна гэдэг юү гэсэн үг вэ? Зөвлөлтийн их зохиолч Островскийн хэлдгээр «Хүн үхэхдээ өнгөрүүлсэн амьдралаа эргэж бодоход би бага ч атугай олондоо хэрэгтэй юм хийжээ гэж санагдуулахаар байх хэрэгтэй» гэснийг бас бодлоо. Бидний өвөг эцгүүд хайртай сайхан энэ нутгийг минь харийн болоод дотоодын дайснаас чөлөөлөх гэж явахдаа гэр, мал, эхнэр хүүхдээ орхиод наранд гандаж, хүйтэнд хөрж, салхинд хайруулж унтах нойргүй, идэх хоолгүй, тэр ч байтугай халуун амиа алдахаас шантралгүй намын үнэн үгэнд итгэж, хувьсгал ялснаас хойш чухам ямар сайхнаа эдлэхийг мэдээгүй байж үнэний төлөө ирээдүйн үр хүүхэд бидний сайн сайхны төлөө л тэмүүлэн зүтгэжээ. Тэр хэцүү бэрхээс шантраад тэд хувь хувиа бодож аргалаад байсан бол амьд голтой, ходоодоо зогоож явах л байсан байх. Тэгэхэд сөгдөж явахаар босоогоороо үхсэн нь дээр гэж хэдхэн хүн биш, бүх олон даяараа тэгш жаргалтай явахын төлөө бүгд босож энэ сайхан цагийг бидэндээ авчирч өглөө. Энэ сайхан хувь заяагаа улам сайхан болгохын төлөө бид бүгдээрээ хүчлэхгүй юм бол хэн хийж өгөх вэ? Зарим хүмүүсийн адил, дулаан газар шигдчихээд, бүтээлч олныхоо нуруун дээр хувалз шиг шигдэж, хийсэн юмаар маруухан цагаа болоод цалингаа авах болохоор сэтгэлээ тарчилгаж, нүүрээ улайлган байж яаж амьд явах вэ? Ийм улс цөөн ч юм. Энэ бол бат үндэстэй ч биш юм. Залуу хүмүүс бид аль хүнд газар нь очоод сайн бүхнийг онгилон гаргаж сайхан бүхнийг байгуулах хэрэгтэй. Хөдөө нутагтаа хот шиг болсон цагт нь очно гээд байвал тэр бүгдийг хэн бий болгож өгөх вэ? Хэн  ч бүтээж өгөхгүй. Бид өөрсдөө л хийнэ, босгоно. Жаргах дуртай бол түүнийгээ бүтээлцэх хэрэгтэй. Явна аа. Гэрэлийг дагаж үлдэхгүй.

	Нөхөд минь надаас зэвүүцэх болно, сүүлдээ амьдрал намайг голох болно» гэж бодсоор унтчихжээ. Хурууны өндгөн чинээ гүзээлзгэнэ тал дүүрэн ургуулчихсан, хүүхэд багачуудаар түүлгэж авдарт хийж хадаж байна гэж зүүдлээд байтал гэнэт гадаа нээрэн хаалгыг нь цохиж байна. Нацаг босон харайж нээтэл 5-6 найз нь шуугилдан орж ирлээ. Тэд сайхан үг хэлж бэлгэт ерөөл тавьж Нацагийг үдлээ.

	 

	□

	 

	Цовоо сэргэлэн, яриа хөөрөөтэй жолооч Лэгзэдтэй Нацаг дороо найзархаад Гэрэлийн байшингийн дэргэд очиж уулзахыг оролдсон боловч Гэрэл олдсонгүй. Ер нь хүн гэдэг хүн л байх ёстой. Хайртай сэтгэлтэй гээд дургүй хүнээс зүүгдсэний хэрэггүй, хүн гэдэг нэрээ хэтэрхий бодохгүй, боолын шинжээр царай алдаж байх хэрэг алга. Ухаантай бол өөрийнхөө бурууг мэдээд наддаа эргэнэ биз, үгүй бол яая гэх вэ гэж бодоод санаа алдав. Лэгзэд учрыг ойлгосон бололтой,

	— Ирэх байлгүй дээ. Жаахан хүлээе. Та битгий яар гэсэнд Нацаг шийдэмгийгээр,

	— Явъя, явъя, цааших ажил хэцүүднэ гээд кабины хаалгыг тасхийтэл хаасан нь өөрийн зориггүйд уурласан байлаа. Лэгзэд хариуд нь юу ч хэлсэнгүй шууд зүүн тийш эргэн явав. Нэг мэдсэн зүүн дэнжийн хэсэг хашааны нэгийн гадаа зогсоод Лэгзэд буунгуут,

	— Эндээс нэг хүн явах юм. Би бушуухан ороод ирье гэлээ.

	Нацаг зөвхөн толгой дохиод бас буув. Гэрэл нүдэнд нь харагдаж, сэтгэлд нь бодогдсоор өглөөний гялбам сайхан нар өөдөөс нь тусахад «Ертөнцийн энэ нар л намайг ердөө ч хаяхгүй ээх юм. Хөдөөгийн минь ажлыг бүтээмжтэй болно шүү гэж инээж, над сайн бүхнийг ерөөж байх шиг байна» гэж бодон сэтгэл нь уужрах мэт.

	Тэгтэл хашаа дотроос инээд, шуугиан сонстож Лэгзэд нэг хайрцаг өргөөд, бөөн баглаа ном барьсан залуухан мөртөө бүдүүвтэрхэн биетэй, ув улаан торгон дээлтэй хүүхэн хойноос нь гарч ирээд шууд ачаан дээр суух гэлээ. Нацаг ухасхийн дэргэд нь очиж тохойноос нь түшиж «Та урд суу, би дээр сууна шүү» гээд урд суудал дээр байсан цув, хоолны жижиг сав хоёроо бариад дээш авирлаа. Хүүхэн бас Нацагийг урд суулгах санаатай «Үгүй! Би бензин үнэртэж чаддаггүй юм» гэв. Нацаг тэр хүүхнийг арайхийж урд суулгалаа. Кабины хаалгыг нь хаахдаа «Юун ч их айхавтар улаан дээл өмссөн юм бэ? Юун ч их маягтай юм бэ?» гэж бодлоо. Улаан дээлтэй хүүхэн бас урд суухгүй гэхдээ «Энэ боловсон сайхан хувцас өмссөн залуу ард сууж байдаг хувцсаа муухай болгоно доо. Бид ажилчин хүмүүс. Хэн ч ялгаа юу байх вэ» гэж үнэхээр боджээ. Тэгээд янз янзаар маргалцалдсаар хүүхэн аргагүй урд суухаар болоод хөдөллөө. Хотын гол гудамжаар баруун тийш явсаар театрын харалдаа ирэхэд Гэрэлийгээ үргэлж харж явсан Нацаг найдвар тасарч байшингийнх нь зүг хараад «За Гэрэл минь баяртай! Амьдралынхаа замд зөв л яваарай. Чи буруутай шүү. Намайгаа зөв хэрэг хийлээ гэж бодвол над дээр очоорой. Би 3-4 жил чамайг хүлээнэ. Чи минь тун ариун сэтгэлтэй бүсгүй юм сан даа. Чухам юунаас болж хир суусныг би ойлгохгүй явлаа. Зөв бурууг маань цааших зам ялгаж өгнө» гэж дотроо хэлээд нүднийхээ хар шилийг түргэн авч зүүв. Үүнээс хойших замд очоод хийх ажил нь бодогдсоор, амьдралын түмэн зүйл сайн муу юмыг шүүсээр арвин сайхан нутгийн анхилуун сайхан агаарт сэтгэл нь нэлээд тэнүүн болж явтал тэрэг гэнэт зогсов. Жолооч нэлээд халууцаж ядарсан бололтой гарч ирж гүн амьсгалаад,

	— За, би гарч жаахан хэвтье. Нацаг та урд суу гэхэд нь,

	— Үгүй би урд суугаад яах вэ, зүлгэн дээр жаахан сууя гээд бууж замын хажууд түрүүлгээ харж хэвтэв. Энэ зуур өнөө улаан дээлт хүүхэн халуун савтай цайнаас аягалж Лэгзэдэд өгч байгаа харагдлаа. Нацаг дотроо «Энэ улаан дээлт чинь Лэгзэдийн эхнэр болох нь ээ! Юун ч залуугаараа бүдүүрчихсэн юм бэ? Яасан ч жонийсон нүдтэй юм бэ. Бараг харж байгаа, аньж байгаа нь ч мэдэгдэхгүй юм. Жолоочийн зарим хүүхнүүд нөхрөө дагаад л дэмий явж байдаг юм гэнэ лээ. Энэ хүүхэн ч лав хийх ажил үгүй явж, суусаар байгаад таргалчихсан юм байх даа. За энэ хоёр ч мөд явдаггүй, ойрхон зуурын энэ аж ахуйд гурав дөрөв хонож хүрэх байх даа. Яадаг билээ гэсэн шиг бодоод «За би ч гэлээ, сүүдэрт жаахан дуг хийе байз» гэж муу савхин дээлээ машины сүүдэрт дэвсэж хэвтэв. Гэтэл улаан дээлт халуун савтай цайгаа, аягатай авчирч,

	— Та яасан их тухлах юм бэ. Одоо явна шүү. Харин аяга халуун юм уучих. Гуанзтай газар мөд хүрэхгүй гээд хариу хэлэхийн завдгүй аягатай цай өгсөнд Нацаг яаж ч  чадсангүй авч уулаа. Дээр хэвтэж байсан жолооч Лэгзэд,

	— Та минь ээ, явах юм биш үү. Аж ахуйнхан сүйд болж байгаа хадуур хутга нь хүлээгдвэл дэмий шүү дээ гэж хэлэхийг Нацаг сонсоод «Үгүй ер, өөрөө босоогүй хэвтэж байж юу  гээд байгаа юм бол оо. Намайг хүүхэнтэйгээ хардаж байгаа юм болов уу?» гэж бодно. Улаан дээлт хүүхэн Нацагийн буцааж өгсөн аяга сэлтийг аваад,

	— Нээрэн явъя гэж хэлэнгүүт урд орж юу юугүй машин асаалаа. Нацаг гайхан харж, дээшээ ч авирсангүй. Шалавхан хүүхний хажууд амжиж суув. Улаан дээлт бүдүүвтэр хүүхнийг тэрэг жолоодож чадах юм гэж огт санасангүй. Түрүүний бодож явсан муухай бүхнээсээ өөрөө ичиж «Хүн ер нь хүний тухай муухай юм санадаг нь яасан тусгүй вэ? Иймхэн жаахан юмнаас үзэхэд манай хүмүүс 4-5 жилийн өмнөхөөс шал өөр болсон юм шүү дээ» гэх зэргээр сэтгэн хоёулаа нэг хэсэг дув дуугүй явав. Улаан дээлт замын өө бартааг тун сурмаг зайлж байна. Нацаг цонхоор толгойгоо цухуйлган дээш өнгийснөө болгоомжилж хэлсэн үү, яриа үүсгэхийн тулд хэлсэн үү бүү мэд,

	— Лэгзэд маань ойчих вий дээ! гэв. Хүүхэн,

	— Гайгүй ээ. Лэгзэд уржигдар орж ирж бараа баазаас ачаагаа аваад өчигдөр туршдаа субботникт явж шороо зөөж жаахан ядарсан бололтой. Шөнө нь нэг найзынхаа хуримд дуулж хуалж наргицгаасан юм байх. Тогооч ч хийсэн юм байлгүй дээ. Хоол хийхдээ сүрхий юм байна билээ. Нүднийхээ хорыг жаахан гаргаг гэж хэлэхэд нь  «За тэр, эхнэр нь ч биш юм, ажилгүй ч хүн биш юм. Би ингэж балайтах гэж» хэмээн өөрийгөө зэмлээд бас л ичсэндээ тамхиа гаргаж,

	— Тамхи тат гэлээ. Хүүхэн инээмсэглэн хараад,

	— Үгүй ээ. Би тамхи татдаггүй гэж хэлээд дуу аялав.

	Аясын салхи замын хажуугийн халиурсан өтгөн ногоог найгуулан ганхуулж, Нацагийн нүүрийг илэн таалах мэт байгаа нь хөдөө ажиллах гэж яваа залууг сайшаан байгаа адил ажээ. Нэг мэдсэн бас л Гэрэл Нацагийн нүдэнд харагдсаар сэтгэлийг шаналгасан энэ бодлоос хагацахын тул Нацаг хүүхэнд хандаж:

	— Та аж ахуйд ажил хийдэг үү? гэлээ. Үүнээс гадна бас хэд хэдэн асуулт  асуусан боловч улаан дээлт хүүхэн «Тийм ээ, үгүй ээ» гэхээс өөр юм огт хэлсэнгүйд Нацаг баахан гоморхож «Үгүй ер, амнаас нь алт ойчих юм шиг юун их үнэтэй туньтай ярьдаг хүүхэн бэ? Хүглийж томдсон улаан дээл өмсчихөөд царай нь ч дээлтэйгээ адилхан улайчхаад л! Тэрэг жолоодож чаддаг гэж их зан гаргаж байгаа юм байх даа» гэж бодоод явж байсан чинь бага зэрэг зүүрмэглэжээ.

	Тэрэг зогсоход сэртэл нар уулын цаагуур тонгойж сүүдэр тусчихсан сэрүүвтэр болсон байлаа. Гэтэл Лэгзэд дээрээс бууж

	— Иш Бумаа минь, би чамайг ганцхан айхавтар ядраалаа даа. Сайхан унтжээ. Хөх хөтөлд ирчхэж. Одоо юмгүй гэхэд Бумаа гэгдэгч улаан дээлт инээмсэглэж,

	— Амарсан л бол яамай. Одоо очоод чи хадлангийн бригад руу явна шүү дээ гэж ярьж байгаа нь Нацагт Гэрэлтэй тун адилхан шүдтэй юм шиг санагдав.

	— Цаашилъя, би салхинд дээр сууя гээд улаан дээлт өөдөө гарахад Нацаг бас юугаа ч мэдсэнгүй дээр гараад суучихсан, машин хөхрөн цэнхэртсэн хөтөл рүү салхи зүсэн шунгинан явлаа. Хүүхэн кабин түшиж, салхи сөрөн урагшаа харж суугаад дуу аялан орчлонгийн түмэн зүйл, мянган хувиралтыг бодож л явсан биз.

	Нацаг ч яах вэ, ажил амьдрал аль нэгээ бодож, Гэрэл буруугаа ойлгох болов уу? Ойлговол хэдийд ойлгох бол? Энэ улаан дээлт бүдүүвтэрхэн хүүхэн ч чухам сэтгэл зовж үзээ ч үгүй биз дээ.

	За ямар ч гэсэн ажлаа л хийж чаддаг, ажил маань над хоол шиг шаардагддаг, үгүйлэгддэг болсон цагт л бусад юм нь дагалдан учир нь олдох биз гэх зэрэг бодсоор:

	 

	Тэргэл сарны гэрэлд

	Тэртээ хөндий гоёхон оо.

	Тэмүүлэл дүүрэн сэтгэлд

	Тэнэгэр нутаг сайхан аа!

	Сарны урьхан гэрэлтэй

	Саруулхан одод мишилзэнэ.

	Сайхныг хүссэн сэтгэлтэй

	Тал нутаг чинь ярилцана

	Атар уудам тал минь

	Ажилч гарыг хүлээж байна

	Алтан хэвлийн эрдэнээс

	Дэлгээд өгөхөд бэлэн байна.

	Олны жаргалын төлөө

	Онгилж явна эрдэнэсийг

	Онцын бэрхшээл тохиолдвол

	Давж чадна түүнийг

	Тэнгэрийн саруул одтой

	Сайхан гэрлээ булаалдсан

	Санаанд багташгүй хот сууриныг

	Босгож чадна залуучууд

	 

	гэж сайхныг сэтгэсээр нэг гүвээ давтал хэсэгхэн гэрэл анивалзлаа. Улаан дээлт хөөрөн босож,

	— Манай аж ахуй тэр дээ. Эндээ ирэхлээр л дотор уужирч, нүд хужирлах шиг болдог юм гэлээ.

	Маргааш эртлэн босож, аж ахуйн бүх байр байдлыг үзчихнэ дээ гэсэн Нацаг харин гэрийн эзэн Лэгзэдээс оройтож сэрлээ. Гар нүүрээ угааж нөгөө өрөөнд ортол, мөн л цэмбийсэн цэвэрхэн тохилог ч гэдэг нь аргагүй. Лэгзэд сахлаа хусаж, дүү хүү Чимэд нь аяга тавгаа угааж байснаа Нацагийг хүндэтгэн суулгаж цай хоол өгч гурвуулаа энэ тэрийг ярьсаар Нацаг захиргаан дээр очих, нөгөө хоёр ажил, ажилдаа явахаар болоод гарцгаалаа. Нацаг нөгөө хоёроо эргэн харж: Ах нь 24-тэй жолооч, дүү нь 20-той слесарь, хоёулаа 10 дугаар ангийн боловсролтой. Эцэг эхээ дээр үхүүлж хоёр бяцхан хүүхэд үлдсэн боловч худалч хулгайчийн замаас зайлан сургуулиар явж, сургуулиа хаячихмаар хэчнээн хүнд цаг тохиолдовч улаан дээлт бүдүүвтэрхэн хүүхэн зэргийн бор, боргил юм шиг мөртөө сэтгэлээр тусч жирийн олон залуус бие биедээ тусалж дэмжсэнээр энэ хоёрыг сургууль төгсүүлээд, сургуулийн найз 10 хүүхэд амьдрал гэдгийг ойлгоно, хэцүү хүнд ажлыг хэдэн жил хийж байж дээд сургуульд явна гэж энэ аж ахуйд ирцгээжээ.

	Гэрэлээс шал өөр яриатай, сайхныг хүсэж, хүсээд  зогсохгүй түүнийхээ төлөө баярлан хөдөлмөрлөж байгаа ийм догь залуучууд олон байна гэж бахдан бодож эргэн тойрныг ажиглан явсаар аж ахуйн захиргаанд иржээ. Аж ахуйн дарга гэсэн хаягтай хаалган дээр «Хадлангийн  бригад эргэхээр явсан, 9 цагт ирнэ» гэж бичсэн байв. Цагаа хартал 8 цаг 30 минут болжээ. Захиргааны нь байр товхийсэн цэвэрхэн, ер нь ажилч сэтгэлтэй, гар нийлсэн хүмүүс байдаг мэт харагдлаа. Даргыг хүлээхээр гартал эрэгтэй эмэгтэй хэсэг хүн зогсоцгоож байна. Дунд нь нөгөө улаан дээлт Бумаа ташаагаа тулчихсан хиртэй цагаан цамцтай, нүдний хар шил зүүчихсэн, олон түлхүүр барьсан нэг хүнийг учиргүй зангаж,

	— Та нарын хүнд суртал, ажилд хойргоос чинь болж нэг трактор гурван цаг дэмий зогсож байна. Энэ гурван цагт хэчнээн юү эсийг амжуулах вэ? Одоо хураах тариа гэж өдий төдий! Дандаа бороо орсоор байгаад цаг оройтож байна. Тэнгэрийн хурыг арай захирч болохгүй байна, удахгүй захирна, таныг даанч дийлэхгүй нь гэж үү? Явъя агуулахыг чинь уудална, нэг газар дарагдчихсан байгаа гээд,— Чи ч бас чи! гэж тракторын жолоочдоо хандаж олигтой хөөцөлдөхгүй, урвайгаад л явж байдаг гэв. Тэгээд бас зогссонгүй, агуулахын нярвын цамцыг зааж, — Өмсчихсөн цамцыг нь хараарай, даг даарь болчихсон, ажилдаа хүнд суртал гаргаад зогсохгүй, бас амьдрахдаа хүнд сурталтай байдаг байна шүү. Ичихгүй юү? Хүнд ажлын хүн гэвэл та их хөнгөн ажилтай хүн. Тос бензинтэй хутгалддаг манай тракторчдоос дор гэж цав цагаан цамцыг тос болсон комбинзоны захаар цухуйлгасан залууг зааж хангинасаар байв. Нацаг тун эвгүйрхэж «Энэ улаан дээлт ямар тусгүй хүүхэн бэ? Эмэгтэй хүний намбагүй, хашхирч гуугласан... ямар муухай зантай юм бэ?» гэж бодоод,

	— Та нар эвээрээ ярилцах юм биш үү. Мал хөлөөрөө, хүн хэлээрээ гэсэн юм гэхэд улаан дээлт, Нацаг руу нэг харснаа агуулахын няравт хандаж,

	— Чамаас заавал авна гэлээ. Нацаг,

	— Авахдаа учраа ярьж ав л даа та. Яасан их хашхирдаг юм бэ. Эвгүй шүү дээ. Бүсгүй хүн гэх, гууглаад л гэхэд улаан дээлт Нацагийг нэг муухай хараад юу ч хэлэлгүй нярвыг шууд хөтлөв. Түлхүүр барьсан хүн,

	— Даргаар цохуул аа гэхэд улаан дээлт,

	 — Юуны чинь цохуулах! Хэрэгтэй сэлбэгээ бид аваад манай бригадын дансанд биччихдэг шүү дээ» гээд бараг хөтлөн алдаад цааш явцгаалаа. Үлдсэн хүмүүсийн нэг нь,

	— Яасан их аагтай, ааг нь багтаж ядсан хүүхэн бэ? гэхэд цэвэрлэгч авгай шатны хогийг хамж авангуут,

	— Аагтай ч хүүхэн, ажилтай ч хүүхэн дээ гээд явчхав. Нацаг улаан дээлтийн хойноос харсаар «Ер нь эмэгтэй хүний намбагүй, ташаагаа тулчхаад л байж байсныг нь ээ! Явж байгааг нь бас харчих. Паараг паараг гээд л гэж бодов. Нацагтай мэндлээ ч үгүй учир түүний их зантайг бас гайхна. Гэтэл шороонд дарагдсан хар мотоциклтой, өөрөө ч цул шороо болчихсон идэрхэн залуу ирж захиргааны гадаа буутал олон хүн түүнийг тойрон шавж «Гомбожав аа, үүнийг яах вэ, түүнийг яах вэ» гэлцэх нь дарга бололтой. Гомбожав шороогоо гүвэнгүүт заримд нь хариу өгч байна. Танихгүй нэг хүн зогсож байхад Нацаг тийш хандаж, 

	—  Та төвөөс ирээ юу. Малын эмч Нацаг биш биз? гэхэд Нацаг,

	— Мөн, та яаж мэдэв? гэлээ. Гомбожав «ажилд тус болох хүнийг сэтгэл минь аяндаа таньж байна» гэж хошигнон инээлдэж, аж ахуйн малын их эмч, дарга хоёр ингэж танилцсан юм. Тэр дарга Гомбожав сургууль төгссөн зоотехникч юм. Эцэж цуцахыг мэдэхгүй, ажилсаг, алиа, юм мэддэг, даруу зантай тэгэхдээ дуулж ч чаддаг, хуалж ч чаддаг, наргиж ч чаддаг. Өөрийн нь ажилсаг, авхаалжит чанарыг нь тойрны нь хүмүүс дуурайсан юм уу гэмээр. Бүгд залуучууд учраас ийм юм уу гэтэл аж ахуйн гуанзны эрхлэгч Дамбий өвгөн ч гэсэн хөнгөн шингэн, үргэлж ариун цэвэр, хоолны чанар, гавшгай үйлчилгээний төлөө өөрөө гүйсэн, ногоо жимс, идэш уушны сайн бүхнийг хамгийн түрүүнд гуанзандаа авчирсан байх юм. Нацагт энэ аж ахуй, эндхийн хүмүүс цөм таатай санагдаад, ирсэн өдрөө л мотоциклоо унаад малын сууриар явж ажилдаа орсон юм. Байн байсаар муу хүмүүс, муу юм ч энэ аж ахуйд байлаа. Бэрхшээл ч их байлаа. Тэгэхдээ санаа зориг нэгдсэн ажлын гар нийлсэн хэсэг байхад, тэр бэрхшээл саад, муу хүн, муу юмс бага багаар арилж л байлаа. Өөр өөр хэцүү юм тулгарч л байлаа.

	Нацаг эндхийн хүмүүс, мал юмс, ажил төрөлтэй нь амархан ижил дасал болж энэ ажлын төлөө, энэ аж ахуйн төлөө хүн болж төрсөн юм шиг л байжээ. Хоёр өрөө жижиг цэвэрхэн байшиндаа ороод ирэхээр нь дунд сургуулийн хүүхдүүд шавж «Өнөө орой бас л юм яриулна даа» гэцгээдэг. Нацаг малын эмчээсээ гадна өөрөө зохиолч болох хүсэлтэй, утга зохиолын ном унших гэж уучихдаг хүн.

	Бас ярихдаа жүжигчний авьяастай юм шиг хүн юм. Энэ ярианд тракторын бригадын нэгний дарга их зантай шиг байдаг улаан дээлт Бурмаа заавал ирдэг, Нацаг энд ирж иймэрхүү амьдарсаар байхдаа мөн л Гэрэлийг бодсоор, төвөөс машин ирвэл хэн хэн ирэв гэж заавал сонирхдог байлаа. Тэгэхдээ үг цөөнтэй, их зантай улаан дээлт хүүхэн Нацагийн анхаарлыг их татдаг. Ажил төрлийн хувьд ойр биш учраас дандаа уулзахгүй юм. Ойрдоо тракторын бригад бүгд тариа хураалтад явчихсан учир улаан дээлт бүр ч үзэгдэхгүй болжээ.

	Ирснийхээ 10 дахь өдөр нь Нацаг өглөө нарнаар аж ахуйд хамгийн ойр байгаа хоньчин Надмидын суурь дээр ирж бага эмч Жамбалтай ажилласаар байгаад эм дуусах гэж байсан тул Жамбалыгаа орхиод өөрөө эмээ найруулж авчрахаар үдшийн бүрийгээр аж ахуй тийш явлаа. 

	— Өнөө ийм орой болсон хойно яваад яах юм бэ? 50-иад километр газар, бартаа ихтэй, шавартай байна шүү дээ гэж Жамбалыг хэлэхэд Нацаг,

	— Маргааш тун олон, хэзээ ч барагдахгүй. Тэгэхдээ өнөө хийж болох юмыг маргааш гэж хэзээ ч битгий орхиж бай гэж Николай Андреевич багш хэлдэг ч байсан юм, бид тэгж ч сурчихсан юм. Цаана нь бас 4-5 суурь байна. Хэзээ барна гээд яваад өглөө. Жамбал үнэндээ залхуурч нэг өдөр ч гэлээ зүгээр сууя гэсэндээ биш шөнө Нацагаар сонин юм яриулах гэж тэгсэн учир юу ч хэлж чадсангүй, шилээ маажаад хоцорсон билээ. Замын улаан тоос татуулан хурдалсаар Нацаг явж байна. Эм найруулагч Удвал эм авчрахаар хот орсон, түлхүүрээ орхио болов уу, үгүй болов уу? Орхисон бол ч өнөө шөнө найруулж савлаж аваад үүрээр эргээд дарчихна. Үлдсэн 200-гаад хонио төдхөн эмнэчхээд цаашилна даа гэж бодож явав. Тэнгэрт саргүй учир нэлээд харанхуй, яв явсаар намуухан салхинд далайн шар давалгаа шиг харагдах тариалангийн талбайн захад ирж, талбайг эмжсэн бургасны дагуу мөн л хар эрчээрээ явсаар нэг харвал өмнө нь ус мэлтгэнэн байжээ. Хурдлан явж байснаа гэнэт тоормос дарахад мотоцикл нь годройтон онхолдож Нацагийн зүүн хөл нэг хожуул, ойчсон мотоцикл хоёрын хооронд хавчуулж учиргүй их өвдсөн тул Нацаг ухаан алджээ. Мотоцикл нь пажигнан дуугарсаар, Нацаг ухаангүй хэвтсээр.

	Гэтэл энэ газраас 5-аад километрийн цаана тракторын бригадынхан байрлаж  цөм майханд унтсан байхад гадаа нойр нь хүрэхгүй байсан Бумаа мотоциклын дуу, гэрлийг сонсож, харж байсан учир гэнэт таг болоход, «Юу болов, энэ хүн лав ойчсон даг шүү. Хэн нь хамаа байна уу? Энэ хүн ойчлоо шүү» гээд босон харайж мотоциклоо асаахад унтаж байсан хүмүүсийн зарим нь цочихдоо «Туу! Туу!» гэж хашхирав... Зарим нь хаачих нь вэ? гэлцэв. Зарим нь «Бумаа л явлаа даг» гээд буцаж хэвтэв. Бумаа замын бартаан дундуур арай ядан явсаар талбайн захад гарч цааш явав. Гэтэл гэрэлд нь шалбаагт ойчсон мотоцикл, хөх хувцастай хүн мотоциклдоо хөлөө даруулчихсан хөдлөхгүй хэвтэж харагдлаа. Бумаа хурдлан бууж, дэргэд нь очиход өнөө эмч Нацаг байна гэж таниад, мотоциклыг нь зайлуулан, Нацагийг өргөх гэхэд Нацаг муухан ёолов.

	Бумаа ёолоход нь «А..! энэ чинь сэргэх юм байна. Өөрөө босоод л явна биз, давлиун зантай эр шүү» гэж бодоод явах гэснээ энэ мэлийсэн харанхуй, эзэнгүй талд хүнийг ухаангүй байхад нь орхичхоод явж болох уу? Хэрэв ингэвэл би хэн болох вэ? Миний сайн нөхөр биш байтугай намайг дайрч доромжилсон бараг үзэн яддаг, миний бодлоор бол муу ч гэсэн энэ чинь хүн шүү дээ. Бидэнтэй л адил ажил хийж яваа хүн. Би ер нь хүнч сэтгэл, амьтныг энэрэн хайрлах сэтгэлээ алдаж яваа юм уу даа? Хэрэв фронтод бол би ерөөсөө дайны талбайд гэмшиж баршгүй хүн байх нь. Хувийн өш хонзонгоор, шархтсан хүнээ хаяад явах нь ээ! Ээ бүү үзэгд. Миний сэтгэл эгээ ингэж пад харлах болоогүй ээ, нөхөд минь, сургууль минь, эвлэл минь намайг ингэж хүмүүжүүлээгүй ээ. Хүн бүрийн сэтгэлд сайн муу санаа зэрэгцэн оршдог, муу бүхнээ дарж сурах хэрэгтэй гэдэг чинь үнэн юм байна шүү» гэж агшин зуур бодоод Нацагийн дэргэд дахин тулж очлоо.

	Цав цагаан цамцныхаа ханцуйг тасдан авч, шагайгаараа мултарсан хөлийг нь янзалж боогоод Нацагийг өргөж үзэхэд даах бололтой, тариан дотор оруулж хэвтүүлэв. Өөрөө хоёр мотоциклоо замаас зайлуулж тавиад Нацагийг өргөөд майхан тийш зүглэв. Тэнгэрт одод анивалзавч тариалангийн талбай пад харанхуй нүдээ аньчихсан яваа юм шиг Бумаад санагдаад хөлөөрөө нүд хийж гишгэх газраа тэмтэрч арай ядан явна. Сүүлдээ хөлс нь нүүр дагуу урсаж загатнуулах боловч тэсэж тэвчин явлаа. Шөнийн харанхуйд нэг ч анир чимээгүй.

	Зөвхөн Бумаагийн ядарсан зүрх л «түг, түг» цохилно. Энэ эмэгтэйд энэ эрэгтэйг өдий хол газар өргөөд явах хүч тэнхээ нь хаанаас гарна вэ! Яасан их бяртай юм бэ! Хүнийг хүн ёсоор энхрийлэн хайрлах сэтгэл юуг ч ялж чаддаг юм аа даа гэж шөнийн харанхуй хүртэл гайхаж нүд болсон оддоо анивалзуулан чив чимээгүй харах мэт. Шүд зууж, хөлсөө цувруулсаар, майхан бүрэг бараг харагдахад Бумаагийн тэнхээ бүр алдарч хүн дуудаж хашхиръя гэснээ «Ямар айхавтар сүрхий юм хийчихлээ гэж нөхдөө сэрээх вэ, больё» гэж бодоод эцсийнхээ хүчийг шавхан майхны дэргэд ирж, гадаа байсан өөрийнхөө эвхмэл орон дээр хэвтүүлэв. Хуучин цагт зуун жингийн гинж дөнгө зүүсэн хүн яаж явдаг байсан юм болоо гэж бодонгуут хойд майхан тийш арай ядан алхалж Жамба гэгч бас нэг тракторчийг сэрээж бүх учрыг хэлээд үнэртүүлэх эм гаргаж өгөөд, өөрөө Дамбыг сэрээж аваад мотоцикл тийшээ явах зуураа тэнхээ нь алдарч ойчлоо. Дамба Бумааг зэмлэн,

	— Чи биднийг дуудахгүй яасан юм бэ? Эмэгтэй хүн өдий хол газар хүн өргөж ирнэ гэдэг чинь юү гэсэн үг вэ? Өвчин эмгэг суувал яана? Баатар чадлаа гайхуулж байгаа юм уу? Ийм цагт, ийм юманд чамайг гавьяа байгууллаа гэж хэн ч хэлэхгүй гэхэд Бумаа үнэхээр зовсон учир,

	— За тийм ээ. Уучлаач дээ, болиоч дээ гэж гуйна. Дахин босоод явахад Дамба бас л үглэж,

	— Чи ерөөсөө тийм хүн шүү дээ. Өнгөрсөн жилийн тэр уснаас тариа авахад «Болиоч ээ» гээд байхад хэнд ч хэлэлгүй бас шөнийн харанхуйг далимдуулж өчнөөн төчнөөн шуудай тариа зөөгөөд маргаашаас нь 10 гаруй хоног эмнэлэгт хэвтсэнээ мартаагүй биз дээ? Өнгөрсөн өвөл бас тэр шуурганаар адуу уруудахад хэнд ч хэлэлгүй давхиж алга болоод...

	— Тэгээд Шивэртийн хясаанд тогтоогоод л... гэж Бумааг хэлэхэд Дамба тасдан авч,

	— Тогтоосон л доо. Тэгэхдээ хоёр хөлөө хөлдөөгөөд, биднийг очоогүй бол чи ч хөлдөж үхэх байсан шүү дээ. Дандаа ганцаараа баатарлах гэнэ. Ямар хэрэг байна? гэхэд Бумаа,

	— Баатарлах гэдэг юм биш ээ! Сэтгэл хөөрөөд д юугаа ч мэдэлгүй л тэгж орхих юм гэлээ.

	— Сэтгэлийнхээ хөөрөлтийг барьж сурах хэрэгтэй.

	— Тэр ч тийм. Тэгэхдээ «та минь авъя, аваръя, ингэе тэгье» гээд л дандаа хашхираад байхад онгироо юм гэнэ, «Дуугүй байхад донгио гэнэ, дуугараад байхаар онгироо гэнэ» гэдэг үнэн шүү.

	— Үнэн, тэгэхдээ чиний үүнийг л онгироо гэнэ дээ. Чи даанч «Би тэгсэн, би ингэсэн» гэхгүй юм гэж Дамба зэмлэж байгаа боловч үнэндээ ажил гэхэд хойш сууж үзээгүй юмны түрүүнд явдаг, түүнийгээ их юм хийлээ гэж хэзээ ч боддоггүй гоёхоороо л улаан дээлээ өмсдөг энэ бүсгүйг дотроо бахархан хайрлаж явна. Ингэж Дамбад зэмлүүлсээр Бумаа мотоциклоо орхисон газраа олж ирээд,

	— Ёх, за чи минийхийг уна, энэ эмчийнх эвдэрсэн юм уу, үгүй юм уу, үзээгүй шүү гэж босгоод асаахад огт зүгээр аж. 

	— За явъя нөгөө эмч маань гайгүй байгаа даа. Шагай нь мултарсан байна билээ. Энхрий эмзэг муу эр ээ! Өөр газраа гэмтсэн биш байгаа даа? Даанч удаан ухаангүй байсан шүү. Шалавлая гээд мотоциклоо асааж түрүүлэн явлаа. Тэр хоёрыг ирэхэд бүгд босож цайгаа чанах нь чанаж Нацагийг эмнэх нь эмнэж, трактор, машинаа бэлдэх нь бэлдэж, тариа хураалтын бас нэг ажлын өдөр эхэлсэн байлаа. Бумааг Нацагийн дэргэд очиход Нацаг овоо сэргэчихсэн байлаа. Бумаа.

	— Эмч ашгүй гайгүй юу? Хөлийг нь боож цайгаар шавшив уу? гэхэд нэг залуу нөгөө нэг хижээлдүү механикийг зааж,

	— Мань бариач байна газар, болсон шүү. Тарваа гуай байхад трактор эвдэрсэн ч айхгүй, хүн бэртсэн ч зовохгүй гэж байгаа гэхэд бүгд инээлдэн өвчтэй Нацаг руугаа харна. Бумаа, 

	— За болж болж гээд цааш явах гэтэл нөгөө залуу үргэлжлүүлж,

	— Чи мөн бяртай хүүхэн юм аа. Трактороо ч өргөөд явчихмаар бяртай юм. Энэ хол газраас... гэтэл Бумаа,

	— За, нүүр гараа угаая! гээд цааш явчхав. Нацаг улаан дээлтийг мотоциклыг нь авчирсныг хараад гайхаж байтал саяын үгийг дуулаад «Энэ хүүхэн намайг өргөж авчирсан хэрэг үү» Бас тэгээд тракторын жолооч байх нь гэж бодонгуут, улаан дээлтийг дуудах гэсэн юм уу, авчирсан үгүйг нь лавлах гэсэн ч юм уу, бүү мэд ямар ч гэсэн өндийх гэснээ хөлөө хөндөж ярвайн ойчлоо. Хэсэг зуур шүдээ зууж байснаа гайгүй болмогц нөгөө алиа зантай залуугаас учрыг асуухад тэр, цөөн үгээр учрыг ярьж өглөө. Нацаг бүр бэртэж өвдсөнөөсөө дор юм болж ичих, гайхах зэрэгцэв. Улаан дээлтэй, жонийсон нүдтэй энэ хүүхнийг басамжлан шоолон бодож «Юун ч муухай улаан дээлтэй юм бэ? Юун ч элбэг юм бэ? Хэний эхнэр юм бол? Нөхөр нь ийм хүүхэн дагуулаад явахаасаа ичдэггүй юм байх даа. Ээ чааваас, манайхны хүүхнүүд боловсрох мөн ч өдий байна!» гэж гаднах өнгөнөөс нь зэрвэс харж үнэлээд даахь дор морь, дээлний цаана эр гэдэг үгийг санасангүй. Энэ хүүхэн тракторч юм, бас тусч сайхан сэтгэлтэй юм. Тэгэхдээ тэр бүгдээ гайхуулж ярьж явдаг хүн биш юм. Хотоос ирэх замдаа Нацаг нэлээд юм асуусан, юу хийдгээ энэ хүүхэн яривал ярих л байсан даа. Тэгэхэд юу ч хэлээгүй, даруу зан гэж энэ байдаг байна» гэж бодтол нөгөө залуу үргэлжлүүлэх нь,

	— Эх, эцэг нь эрт өнгөрсөн юм гэнэ билээ. Энэ нутгийн юм. Ноднин үерхдэг ч гэх юм уу, хайртай хүн нь ч гэх юм уу нэг сайхан залуу нь бас нас барсан. Цахилгааны дээд сургууль төгссөн юм гэнэ билээ. Тэгээд «Би тэр хүний хийнэ гэж бодож байсан бүхний нь хийх юм сан! Өргөн тал нутгаар минь нэгдлийн сууринууд ярайж, хаа л бол цахилгаан гэрэл гялалзуулж бүх юмыг цахилгаанаар хийдэг болох тийм сайхан цагийг бид ойртуулах юм сан» ч гэх шиг, юу юу гэнэ вэ, жигтэйхэн сайхан юм ярьдаг байсныг нь над нэг хүн хэлсэн юм.

	Тэгээд өнгөрсөн өвөл эндхийн аравдугаар ангийг төгссөн. Одоо энэ өвөл ажил хийж олсон мөнгөө хуримтлуулж хувцас, юмтай болж, хойтон жил цахилгааны сургуульд явж, цахилгааны инженер болоод хөдөөг цахилгаанжуулах их ажил эхэлнэ. Түүнд нь гар бие оролцвол бүх хэрэг гүйцнэ гэж ярьдаг юм. Энэ чинь манай тракторын бригадын дарга, төлөвлөгөө гэдгийг чинь дандаа давуулна. Одоо тариа хураалтаар комбайн бариад л эдний бригад бас л дандаа түрүүлнэ. Зүгээр суух гэж байхгүй шүү дээ. Өвөл чинь трактор, машинаа хамгийн түрүүнд засчихна. Мань хүн сурна ч, хийнэ ч бүсгүй болоод ч тэр юм уу биднийг л чадаад байгаа хүн дээ. Би мөн арчаагүй залхуу байсан хүн. Хэн ч намайг авах дургүй. Би бүр гонсойгоод, би ч засрахаасаа өнгөрсөн хүн юм байх аа гээд явж байтал Бумаа намайг заавал бригаддаа авна гэж байж аваад зовж байж хүн болгож байгаа юм даа гэж гэнэхэн цайлган сэтгэлт энэ хүү, Бумаагийн амьдралыг Нацагийг гайхан мэлмэртэл ярьж өгөв. Нэг мэдэхэд нар дээр гарчихсан, цаг харсан чинь өглөөний арван цаг болчихсон, өндийж ийш тийш харвал тэртээ баруун зүгээс улаан дээлт ирж,

	— Хяруу шүүдэр хатжээ. Явна аа гэхэд өнөө залуу,

	— За тэр, тийм л хүн байгаа юм. Цаг зүгээр өнгөрөөх гэж байхгүй ээ! гээд огло харайж, гал тогооны дэргэд  очиж нэг аяга цай уугаад Нацаг руу харж нэг инээмсэглээд трактор руугаа явлаа. Бригадын арваад трактор хүнгэнэн нижигнэх нь газар донслох шиг болж, энэ хүмүүсийн бас нэг хөдөлмөрийн өдөр эхлэн байгаа нь Нацагийн сэтгэлд бахдалыг төрүүлж нүдний нь нулимс бараг гарав. Гэтэл тогоочтой юм ярьж байсан Бумаа Нацагийн дэргэд ирээд,

	— Түрүүнд манай нэг хүн төв рүү явсан. Мөд машин авчирч таныг аваачна. Та зовох хэрэггүй гээд явахад Нацаг юу ч хэлж чадсангүй. Хүн ингэж ажил амьдралд самбаачлан байхад би өөрийн болгоомжгүйгээс ингэж хэвтэж, яарч байгаа хүмүүст дараа тээр болж байх ч гэж дээ. Энэ хүүхнийг голоод л шоолоод л байсан. Өөрөө аль вэ дээ. Хонины суурь дээр намайг хүлээж гайхаш нь тасарч байгаа даа. Ингээд бодоход энэ өглөө эх орон даяарт минь энэ улаан дээлт бүдүүн хүүхэн шиг хэчнээн олон жирийн бүсгүйчүүд хөдөө талд трактор хүнгэнүүлж, үйлдвэрийн тасагт машин хөдөлгөж, мал, хүнээ эмчлэн сувилж, байшин барилга барьж, юм бүхэнд гар бие оролцож цогтой, жавхаатай яваа бол оо! Энэ хүүхэн энгийн байхдаа эв хавгүй, болхи, бойдуу юм шиг байсан. Эндээ бол чухам хүний нүд сэтгэлийг булаах ганган улаан саргай цэцэг шиг л байна гэж явсан хүмүүсийн хойноос харж,

	— Ийм жирийн мөртөө ариун сэтгэлтэй ажилч бүтээлч хүүхнүүд манайд тун олон бий. Эд ихийг бүтээж байгаагаа өөрсдөө мэдэх ч үгүй байна, мэдье гэж бодох ч үгүй, зүй ёсны хэрэг гэж санаж байна. Энэ зөв. Ээ дээ, Гэрэл минь ийм болно. Тэр цагт хэчнээн сайхан байх вэ! гэж Нацаг бодлоо.

